Vísa 28 í Egils sögu

Svo skyldu goð gjalda,

gram reki bönd af löndum,

reið séu rögn og Óðinn,

rán míns fjár hánum.

Fólkmýgi lát flýja,

Freyr og Njörðr, af jörðum.

Leiðist lofða stríði

landás, þann er vé grandar.
Goðin reki konung úr landi (Bönd [=goð] reki gram [=konungur] af löndum [=úr landi]), þannig skyldu goðin gjalda honum rán fjár míns (svo skyldi goð gjalda hánum [=honum] rán fjár míns). Óðinn og goðin eru reið (Óðinn og rögn [=goð] séu reið), Freyr og Njörður, látið kúgarann flýja úr landi (Freyr og Njörður, lát fólkmýgi [=harðstjóri, kúgari] flýja af jörðum [=úr landi]). Landvættir  eru gramir harðstjóranum, sem eyðileggur þinghelgina (Landás [=Þór eða landvættir] leiðist [=eru gramir] lofða stríði [lofðar=fólk; lofða stríði= sá sem stríðir við fólkið, óvinur fólksins], þann er grandar [=eyðileggur] vé [=þinghelgi])

Goðin reki konung úr landi,

svo skyldu þau gjalda honum rán fjár míns.

Óðinn og goðin séu reið,

Freyr og Njörður, látið kúgarann flýja af jörðum sínum.

Landvættirnir eru gramir harðstjóranum, sem eyðileggur þinghelgina.

